
ски, твердила про себя: «И буду, и буду, и всегда буду!» [1, с. 217]. Традиционно дис-
курсное пространство детства в рассказах Л. Е. Улицкой представлено в двух аспек-
тах: во-первых, герои текстов – дети; во-вторых, герои текстов – взрослые, которые 
так или иначе поступают с детьми, реализуя в этих поступках свой менталитет и/
или нравственный статус. Однако в некоторых текстах явственно проступает третий 
аспект: герои текстов – взрослые, в которых живет и проявляет себя ребенок. И чаще 
всего этот ребенок – несчастен и одинок. 

Таким образом, к особенностям детского дискурса в рассказах Людмилы Улицкой 
относятся взаимоотстранение, сторонняя заинтересованность ребенка во взрослом 
мире, театрализация взрослого мира. Со стороны взрослых (в их отношении и при-
ятии детей) определяются: жесткое подчинение принятым ментальным канонам, не-
видение перспективы их разрушения (отсутствие актуального знания), незаинтересо-
ванность в выборе. 

АРАКТАРЫСТЫКА МОЎНАЙ АСОБЫ ПРАЗ ВЫКАРЫСТАННЕ ОНIМАЎ 
У ЭПIСТАЛЯРНЫМ ТЭКСЦЕ (на матэрыяле лiстоў Зоськi Верас):  
ДА ПАСТАНОЎКI ПЫТАННЯ

Навук. кiраўн. – Н. П. Лобань, канд. фiлалаг. навук, дац.

Онiм (iмя ўласнае) – слова, словазлучэнне або сказ, якiя служаць для вылучэння 
названага iм аб’екта з шэрагу падобных. Уласныя iмёны пранiкаюць ва ўсе сферы ча-
лавечай дзейнасцi i даследуюцца ў розных аспектах. У цяперашнi час iснуе вялiкая 
колькасць напрамкаў вывучэння онiмаў пераважна ў мастацкiм тэксце. Індывiдуаль-
на-аўтарскi кiрунак з’яўляецца адным з iх i звязаны з выяўленнем асаблiвасцей моў-
нага менталiтэту аўтараў, а таксама iх гендарных адрозненняў. Уключэнне ў аўтарскi 
тэкст тых цi iншых разрадаў онiмаў сведчыць аб iх каштоўнасцi для пэўнага соцыуму 
i пэўнай асобы. Любая змена ў рэпертуары онiмаў, якiя ўводзяцца ў мастацкi, публi-
цыстычны або эпiсталярны тэкст, паказальная, перш за ўсё, у дачыненнi да антрапа-
цэнтрычных адносiн. Аўтар самастойна вырашае, з дапамогай якiх сродкаў ён данясе 
да чытача сваё светаадчуванне: эксперыментуючы з граматычнымi формамi, выкары-
стоўваючы пэўныя пласты лексiкi альбо ствараючы ўласныя наватворы. Асаблiвую 
цiкавасць выклiкае праблема ўмоў функцыянавання ў тэксце ўласных iмёнаў. 

Аўтары манаграфii «Тэорыя i методыка анамастычных даследаванняў», адзнача-
юць, што ў кожнага чалавека свой iндывiдуальны набор актыўна ўжывальных улас-
ных iмёнаў [2]. Гэты набор (або анамастыкон) вызначаецца кантынгентам яго знаё-
мых, месцамi, дзе ён бываў, кнiгамi, якiя ён чытаў, спецыфiкай яго адукацыi, скiра-
ванасцю розуму i г.д. Як важны кампанент iндывiдуальнага стылю пiсьменнiка, якi 
выказвае аўтарскiя iнтэнцыi, уласныя iмёны ўводзяцца ў тэкст у вынiку мэтанакiра-
ванага адбору. Анамастыкон пiсьменнiка выступае, такiм чынам, важнай складовай 
часткай яго iндывiдуальнай манеры адлюстравання рэчаiснасцi. У сувязi з гэтым 
можна заключыць, што жыццёвы вопыт i iншыя фактары, якiя з’яўляюцца знешнiмi 
аспектамi творчай iндывiдуальнасцi аўтара, знаходзяць адлюстраванне ў тэксце яго 
твораў, размалёўваючы яго аўтарызаваны слоўнiк яркiмi ўстаўкамi онiмаў. Гэтыя онi-
мы, якiя выдзяляюцца ў якасцi самастойнага лексiчнага пласта такога роду слоўнiка, 

могуць служыць вiзiтнай карткай аўтара, актуалiзуючы праявы яго асобы (моўнай 
асобы) з пункта гледжання яе рэалiзацыi ў мастацкiм тэкстаскладаннi. Не менш важ-
ным з’яўляецца i пытанне аб тым, як яны ўкараняюцца аўтарам у тэкст. Онiмы, як 
правiла, злучаюцца з пэўнай фонавай iнфармацыяй, якая неабходна для разумення та-
кой тэкставай структуры, што, у сваю чаргу, вызначае новыя гарызонты вывучэння iх 
тэкстаўтваральных функцый. 

Лiтаратурная анамастыка вывучае ўсе асаблiвасцi ўжывання ўласных iмёнаў 
у тэксце мастацкага твора, у творчасцi паэта, пiсьменнiка. Розныя падыходы да вы-
вучэння функцыянавання онiмаў ў мастацкiм тэксце прадстаўлены ў шматлiкiх ай-
чынных i замежных публiкацыях. У сферы ўвагi навукоўцаў аказваецца расстаноўка 
iмёнаў у тэкставай прасторы, вынясенне ўласных iмёнаў у загаловак, увядзенне онi-
маў у кантэкст твора, iх iндывiдуальна-аўтарскае ўжыванне. Немалай увагай кары-
стаюцца даследаваннi ў галiне частотнасцi ўжывання розных пластоў (катэгорый) 
прапрыяльнай лексiкi. 

Даследаванне анамастычнай прасторы эпiсталярных тэкстаў Зоськi Верас, на 
нашу думку, з’яўляецца важным, бо дазваляе прасачыць тую ролю, якую адыгрываю-
ць онiмы ў адлюстраваннi iндывiдуальна-аўтарскай карцiны свету, адносiн аўтара да 
той цi iншай падзеi або чалавека.

Так, ступень напаўнення онiмамi эпiсталярных тэкстаў Зоськi Верас розная [1]. Іх 
расстаноўка i частата ўжывання ў межах асобна ўзятага лiста неаднастайная i вар’iру-
ецца. Да прыкладу можна прывесцi выкарыстанне розных уласных найменняў, якiя 
валодаюць адметным, нацыянальна-культурным кампанентам, сярод iх:

– беларускiя геаграфiчныя назвы: Сакольшчына, Ракуцёўшчына, Карпiлаўка, На-
ваградчына, Ратамка, Ашмяна, Горадзень, Жупраны, Нёман, Лоша, Менск, Гудзевiчы, 
Гродзеншчына, Куляўцы, Меншчына, Новы Двор, Кусцiнцы, Гродна, Шутавiчы, Кру-
ча, Слонiм, Рудзенск, Бабруйск, Палессе, Случчына, Вялiкая Бераставiца, Вiльня 
i iнш.),

– iмёны i прозвiшчы вядомых беларускiх дзеячаў i пiсьменнiкаў i iнш.: М. Баг-
дановiч, Ядвiгiн Ш., Цётка, З. Бядуля, В. Ластоўскi, Янка Крыўка, Ф. Грынкевiч, 
С. Новiк-Пяюн, З. Абрамовiч, С. Шушкевiч, Ст. Станкевiч, Я. Маразовiч, У. Паўлю-
коўскi, А. Клiмовiч, П. Ластаўка, Адам Бычкоўскi, Будрык, Вера Леўчык, Канстант 
Шышэя, пане Мальдзiс, В. Швед, П. Каруза, Глеб Багдановiч, Арсень Сяргеевiч, Над-
зея Маркаўна, М. Явар, Аляксандр Мiкалаевiч, Ігнат Буйнiцкi, Я. Шутовiч, Лявон 
Заяц, М. Рылко, А. Паўловiч, Эдмунд, Стася, Максiм, Родзька, Лёдзя, Тонюсь, Лявон, 
Слаўка, Валодзя, Бядулiха i iнш., 

– назвы часопiсаў, газет, таварыстваў: «Шлях моладзi», «Студэнцкая думка»,
«Родная прырода», «Заранка», «Полымя», «ЛiМ», «Беларуская борць», «Крывiч», 
«Пралеска», «Маладосць», «Маланка», «Педагогическое дело», «Вольная Беларусь», 
«Дзяннiца», «Przegl№d Wileсski», «Swietaж», «Наша нiва», «Вячэрнi Мiнск», альма-
нах «Белавежа», «Общество пчеловодства», Беларускае кааператыўнае тавары-
ства «Пчала», Пчалярскае таварыства, «Беларускае Таварыства ахвяр вайны», «Бе-
ларуская кнiгарня», Гарадзенскi гурток беларускай моладзi, суполка «Загляне сонца 
i ў наша аконца» i iнш. 

Такiм чынам, пры даследаваннi анамастычнай прасторы пэўнага эпiсталярнага 
тэксту вызначаецца роля онiмаў у адлюстраваннi iндывiдуальна-аўтарскага бачання 
свету i адносiн адрасанта да тых цi iншых з’яў рэчаiснасцi. Акрамя таго, праз онiмы 
(менавiта iмёны i прозвiшчы) можна вызначыць адносiны адрасанта да таго чалаве-
ка, пра якога вядзецца гаворка ў лiсце. Анамастыкон Зоськi Верас з’яўляецца важнай 
часткай, якая складае яе iндывiдуальную манеру адлюстравання рэчаiснасцi. У сувязi 
з гэтым можна зрабiць выснову, што жыццёвы вопыт i iншыя фактары, якiя з’яўляюц-

ца знешнiмi аспектамi мастацкай iндывiдуальнасцi аўтара, знаходзяць сваё адлюстра-
ванне не толькi ў тэкстах мастацкай лiтаратуры, але i ў яго лiстах. 

ВОРЧАСЦЬ МАКСIМА ТАНКА Ў КАНТЭКСЦЕ БЕЛАРУСКАЙ ПАЭЗII 
ДРУГОЙ ПАЛОВЫ 50–80-Х ГАДОЎ ХХ СТАГОДДЗЯ
Пасля ўз’яднання Заходняй Беларусi з БССР у вераснi 1939 года Максiм Танк 

павiнен быў шукаць новыя тэмы i матывы для сваёй творчасцi. У давераснёўскi пе-
рыяд у паэта выпрацавалася крытычнае стаўленне да тагачаснай беларускай савецкай 
лiтаратуры. «У ацэнцы лiтаратурных творцаў у нас iснуюць дзве меры: адна – бела-
руская, другая – еўрапейская. Паводле першай – усе выдатныя, усе класiкi. Паводле 
другой… Другой пакуль што няма каго i мераць», – iранiчна пiсаў ён у 1936 годзе 
ў сваiм дзённiку [3, с. 244]. Зараз Танк сам стаў савецкiм паэтам, з усiмi палiтычнымi, 
светапогляднымi i сацыяльнымi наступствамi, якiя з гэтага вынiкалi. Другая сусвет-
ная вайна, якая неўзабаве прыйшла на тэрыторыю Беларусi, дыктавала сваю тэматы-
ку, патрабавала традыцыйнай для Танка патрыятычнай паэзii змагання. Гэтыя матывы 
i ўвасобiлася ў паэме «Янук Сялiба» (1943) i зборнiках Танка часоў вайны з красамоў-
нымi назвамi «Вастрыце зброю» i «Праз вогненны небасхiл» (1945).

Станоўчыя змены ў грамадска-палiтычным жыццi другой паловы 1950-х гадоў, 
якiя наступiлi пасля ХХ з’езду КПСС i выкрыцця культу асобы, невыпадкова называ-
юць часам адлiгi. Нясмелы подых вясны адчувае ўся тагачасная творчая iнтэлiгенцыя, 
у тым лiку i Максiм Танк, якi акурат у гэты перыяд (з 1948 па 1966 год) становiцца 
галоўным рэдактарам «Полымя» – самага аўтарытэтнага тагачаснага лiтаратурнага 
часопiса Беларусi. Менавiта на старонках гэтага выдання i распачынаецца духоў-
на-творчае абнаўленне беларускай паэзii. Тэндэнцыя крытычнага пераасэнсавання 
рэчаiснасцi, канцэптуальнага перагляду ранейшых светапоглядных установак у тым 
лiку i на ўласную творчасць набiрае моц, таму паэзiя грамадзянскага гучання вызначае 
змест i скiраванасць беларускага лiтаратурнага працэсу. Узнiкае нават новы жанравы 
тып вершаў, у якiх арганiчна спалучаюцца выкрывальна-сатырычныя ноты i страсны 
ўнутраны маналог непрыняцця скажонай, хлуслiвай рэчаiснасцi. Гэта як славутыя 
непрымiрыма з’едлiвыя «Прыстасаванцы», «Трэснула-грукнула…» П. Панчанкi, так 
i вершы самога Максiма Танка: «Дачнiкi», «З хронiкi», «Заява ў гарсавет» i iнш.

І трэба ж было гэтак здарыцца: летам / У парк заблудзiў загадкульт гарсавета 
<…> / І ўбачыў сваiм мнагавопытным вокам, / Што справы культуры стаяць невы-
сока: / Нiдзе не прыбiты да дрэваў таблiчкi, / Цi гэта – садовая груша, цi дзiчка, / Цi 
гэта – бяроза, цi хвоя бароў, / І колькi на дрэве сукоў i лiстоў. / Заўважыў яшчэ, што 
няма ўказанняў / Як трэба прагульвацца тут грамадзянам, / Дзе можна прысесцi, а дзе 
пахадзiць, / Дзе можна смяяцца, а дзе –гаварыць» [2, с. 31].

Па-сутнасцi, гэты тэкст – з’едлiвае выкрыццё ўсё той жа таталiтарнай сiстэмы, з яе 
заўсёднай скiраванасцю на строгую рэгламентацыю i бюракратызм, але танальнасць 
верша дабрадушна-спакойная. Твор выяўляе адну з характэрных рыс Максiма Танка 
як паэта i як чалавека: яго заўсёднае пачуццё гумару i ўраўнаважаную немiтуслiвасць, 
характэрную для беларускага менталiтэту.

У пераломныя гады паэты досыць часта iмкнуцца выказацца ў форме маналогу, 
так бы мовiць, паспавядацца перад сваiм чытачом, а часам i перад сваiм сумленнем. 
Звычайна гэта праграмныя вершы, у якiх творца спрабуе вызначыць сутнасць i пры-
значэнне мастацтва, сваю ролю ў грамадскiм жыццi. У гэтым рэчышчы ствараюцца вер-
шы «Паэзiя» П. Броўкi, «Перш непакоiўся…» i «Паэзiя» Максiма Танка, дзе ён сцвяр-
джае, што для яго паэтычная творчасць «кроў, што пульсуе па жылах», без чаго «як без 
мацi / Або без радзiмы, / Нi нараджацца, нi жыць / На зямлi немагчыма» [2, с. 61].

Аднак побач з гэтай рамантычнай узнёсласцю ў тагачаснай беларускай паэзii вы-
разна актывiзуецца гуманiстычны пачатак, псiхалагiчная пранiкнёнасць i наблiжана-
сць да звычайнага жывога чалавека. Невыпадкова, напiсаныя на гэтай хвалi зборнiкi 
П. Броўкi «Пахне чабор» (1959) i «А днi iдуць» (1961), сталi вяршыняй яго паэтыч-
нага даробку. На высокi фiласофскi ўзровень асэнсавання праблем чалавека i сусвету 
ўзнялася ў 1960-я гады i паэзiя А. Куляшова: «Я – трэцi свет, я кропелька малая / 
Тых светаў двух – звычайны чалавек, / Што неба i зямлю ў сабе змяшчае / І ў свет 
адзiн злучае iх навек»[1], – сцвярджаў паэт у сваёй «Новай кнiзе» (1964). Адметнай 
з’явай стаў i куляшоўскi цыкл вершаў «Маналог» (1964–1965), прысвечаны памяцi 
Юлiя Таўбiна i Змiтрака Астапенкi, паэтаў, колiшнiх сяброў Куляшова, рэпрэсаваных 
у часы культу асобы. 

Тэма рэпрэсiй у тагачаснай беларускай паэзii – забароненая тэма. Напрыканцы 
1950-х – пачатку 1960-х гадоў вяртаюцца са ссылак на радзiму бязвiнна рэпрэсава-
ныя творцы, тыя, хто пачынаў свой шлях у 1920–1930-я гады. Большасць з iх актыўна 
ўключылася ў лiтаратурны працэс. У 1961 годзе выходзiць новая кнiга паэзii У. Ду-
боўкi «Палеская рапсодыя», напоўненая ўражаннямi ад сустрэчы з родным краем. 
У гэтыя ж гады плённа працуюць на паэтычнай нiве i iншыя пакутнiкi сталiнскага 
рэжыму: С. Грахоўскi, А. Звонак, С. Дзяргай, М. Хведаровiч, С. Шушкевiч. Аднак 
нiхто з iх не мае магчымасцi напiсаць пра тое, што перажыў, пра пераслед творчай 
iнтэлiгенцыi, пра вынiшчэнне беларускага сялянства. Уключаючы i няскораную ду-
хоўна Ларысу Генiюш, якая вымушана выжываць у правiнцыйнай зельвенскай адзi-
ноце. Толькi дзякуючы падтрымцы Максiма Танка ў 1967 годзе выходзiць зборнiк яе 
паэзii «Невадам з Нёмана», а пазней – у 1982 годзе, з вялiкiмi цэнзарскiмi праўкамi 
i купюрамi, – другая яе паэтычная кнiга «На чабары настоена».

Першы пасляваенны зборнiк Максiма Танка «Каб ведалi» (1948) стаў адным 
з лепшых у беларускай паэзii пасляваеннага дзесяцiгоддзя i быў адзначаны Дзяр-
жаўнай прэмiяй СССР. Аднак новыя далягляды для беларускай паэзii адкрыла яго 
паэтычная кнiга «След блiскавiцы» (1957). Менавiта яна засведчыла глыбiню асэнса-
вання Максiмам Танкам праблем i бедаў сучаснай цывiлiзацыi, яго здольнасць спачу-
ваць чалавеку, адчуваць яго боль, нават, калi гэты чалавек знаходзiцца па той бок ба-
рыкад. «З нержавеючага сплаву гэты быў жэтон адлiты, / Нумар сем мiльёнаў трыста 
сорак пяць. / Я знайшоў яго на полi, дзе шумiць, красуе жыта, / Дзе варожыя салдаты 
сном бясслаўным спяць. / Я яго з пяску ачысцiў. Кiм ты быў, забiты вораг? / Я хацеў 
бы знак твой родным адаслаць, / Ды не знаю, як завешся, дзе сям’я i дзе твой горад, / 
Нумар сем мiльёнаў трыста сорак пяць» [2, с. 53].

У 60-я – 80-я гады ХХ стагоддзя светапогляднае крэда беларускай паэзii так цi 
iнакш вызначаюць гуманiстычныя матывы i трывога за лёс i будучыню народа. Гэта 
бачна па творах П. Панчанкi (зборнiкi «Пры святле маланак», 1966; «Маўклiвая 
малiтва», iнш.). Пазбаўленыя магчымасцi закранаць актуальныя сацыяльна-палiтыч-
ныя праблемы сучаснасцi, паэты звярталiся да ўслаўлення гуманiстычных каштоўна-
сцяў i агульначалавечых iдэалаў. У свой час Умберта Эка пiсаў, што «ў эпоху, калi 
масавыя камунiкацыi часта аказваюцца iнструментам улады, якая ажыццяўляе сацы-
яльны кантроль пасродкам планавання паведамленняў, там, дзе немагчыма памяняць 

